
Mәqalәdә әn әvvәl hüquq mәnbәlәrinin maddi, ideoloji, formal vә s. mәnada anlamının 
fәrqlәndirilmәsinin zәruriliyi qeyd olunur. Hüquq mәnbәlәrinin fәrqli anlamı müәyyәn araşdırma 
dәyәrinә malikdir. Bunların sırasında hüquq mәnbәlәrinin maddi mәnada anlamı daha 
mürәkkәbdir. Bu halda mәnbә qismindә cәmiyyәtin maddi şәraiti, onun iqtisadi münasibәtlәri çıxış 
edir. 

Mәqalәdә xüsusi olaraq qeyd olunur ki, hüquq mәnbәlәrinin formal mәnada anlamı “hüquq 
formaları” anlayışı ilә üst-üstә düşür. Hәr ikisi dövlәtdә rәsmi olaraq tanınan hüquq normalarının 
ifadә formaları kimi çıxış edir. Mәhz bu mәnada hüquq mәnbәlәri vә hüquq formaları anlayışlarının 
eyniliyi müşahidә olunur. 

Müәllif yanaşmasına görә, hüquq mәnbәlәrinә dair müxtәlif tәsnifatlar hüquq mәnbәlәrinin 
formal (hüquqi) vә sosial olaraq daha mәntiqli bölgüsü ilә әvәz edilә bilәr. Bu zaman formal hüquq 
mәnbәlәri qismindә hüquqi sәnәdlәr sistemini (normativ hüquqi akt, mәhkәmә presedenti, normativ 
müqavilә vә s.) nәzәrdәn keçirmәk lazımdır.     

Açar sözlәr: hüquq, mәnbә, qanunvericilik, sistem, norma, konsepsiya, hüquqi akt, hüquq 
ideologiyası. 

 
Giriş. Müasir dövrdә ictimai-siyasi münasibәtlәrin sürәtlә inkişafı hüquq nәzәriyyәsinin bir 

sıra fundamental kateqoriyalarının yenidәn dәrkini gündәmә gәtirir, humanitar vә sahәvi hüquq 
elmlәrinin son nailiyyәtlәrinә әsaslanan әnәnәvi hüquqi anlayışlar barәsindә ciddi tәdqiqatların 
aparılmasını zәruri edir. Dәrin araşdırmaları tәlәb edәn mövzular sırasına “hüquq mәnbәlәri” 
kateqoriyası da daxildir, çünki onun mәzmununun müәyyәnlәşdirilmәsi bu vә ya digәr ictimai 
hadisәnin ona aid olmasını şәrtlәndirir. Bu anlayışın dәqiqliyi hüquqi problemlәrin nәzәri baxımdan 
işlәnib hazırlanması baxımından da zәruridir.  

Hüquq mәnbәlәri kateqoriyasına köhnә yanaşmanın xüsusiyyәti onun mәhdudluğu vә qeyri-
ardıcıllığı ilә sәciyyәlәnir. Belә ki, hüquq mәnbәlәri probleminin araşdırılması, bir qayda olaraq, 
Sovet hüququnun problemlәri çәrçivәsindә aparılırdı. Digәr ölkәlәrin hüquq sisteminә münasibәtdә 
hüquq mәnbәlәrinin çoxluğu tanındığı halda, Sovet hüquq sistemi şәraitindә mahiyyәt etibarilә 
normativ hüquqi akt hüququn yeganә mәnbәyi olaraq tanınırdı. Ona görә dә “hüquq mәnbәlәrinin 
sistemi” anlayışı adәtәn “qanunvericilik sistemi” anlayışı ilә eynilәşdirilirdi, “normativ hüquqi akt” 
anlayışı “qanunvericilik” anlayışı ilә әvәzlәnirdi,  qanunla qanunqüvvәli aktlar arasındakı hәddlәr 
silinirdi. 

İşin mәqsәdi “hüquq mәnbәlәri” fenomeninin formal vә mәzmunca aspektlәrinin kompleks 
nәzәri-hüquqi vә müqayisәli-hüquqi tәhlilidir ki, bu zaman diqqәt müasir Azәrbaycan hüquq 
mәnbәlәri sisteminin xüsusiyyәtlәri vә bu sistemin tәrkib elementlәrinin nisbәti vә qarşılıqlı 
әlaqәlәri üzәrindә cәmlәşir. 

Hüquq subyektlәri konkret hüquq mәnbәyinә istinad etmәklә, qәbul olunan qәrara “hüquqi 
әsas” yaratmağa çalışırlar. Belә ki, Avropa Tәhsil Fondunun әmәkdaşlarının İnzibati Davranış 
Mәcәllәsinin (The ETF Code of Good Administrative Behaviour) 18.1-ci maddәsinә görә, “Avropa 
Tәhsil Fondunun fiziki şәxsin hüquq vә maraqlarına tәsir göstәrәn hәr bir qәrarı müvafiq işlә 
әlaqәsi olan fakt vә hüquqi әsaslara söykәnmәklә әsaslandırılmalıdır”. John Bell qeyd edir ki, 
“hüquqi әsas hәm qәrarın qәbulunun hüquqa uyğunluğunu, hәm dә qәbul edilmiş qәrarın 
düzgünlüyünü ifadә edir. Belә bir dәlil gәtirmәk üçün hüququ tәtbiq edәn şәxs yalnız tәtbiq olunan 
hüquq mәnbәlәrini vә ya hüquqi prinsiplәrin mәcmusunu göstәrmir, hәm dә adekvat bir әsas 
gәtirmәk üçün onların şәrhini verir ” [1, 42]. 

Bununla yanaşı, dövlәt-hüquqi quruculuğunun hazırkı mәrhәlәsindә hüquq mәnbәlәrinin 
yerinin vә әhәmiyyәtinin müәyyәnlәşdirilmәsi hüquq elminin mühüm vәzifәlәrindәn biridir. Çünki 
dövlәtin ali mәqsәdini insan hüquq vә azadlıqlarının tәmin olunması tәşkil edir. “Bu ali mәqsәdin 
hәyata keçirilmәsi üçün hüquqi dövlәtin Konstitusiya ilә müәyyәn olunmuş obyektiv hüquqlara 
әsaslanan subyektiv hüquqlar şәbәkәsi, mexanizmi vә institutları olmalıdır” [2, 572]. 

Bütövlükdә “mәnbә” sözü öz mürәkkәbliyi ilә seçilir vә bir çox mәnaya malikdir. Bunlardan 
birincisi, qәdim dövrdәn ona verilәn mәna ilә üst-üstә düşür vә bir başlanğıc, әsas, tәmәl, sәbәb 
kimi qәbul edilir. Başqa sözlә, bu anlam nәyinsә haradan qaynaqlandığını, nәdәn irәli gәldiyini 
ortaya qoyur. 

“Mәnbә” sözünün ikinci mәnası predmet vә ya hadisәnin qaynaqlandığı qüvvә ilә bağlıdır. 
Bu mövqedәn çıxış edәn müәlliflәr hüquqi şüuru, hüquqi tәlimlәri vә hakim hüquq ideologiyasını 
hüququ yaradan bir qüvvә kimi tanıyırlar. 

Nәhayәt, “mәnbә” sözünün üçüncü mәnasında, o, yazılı bir abidә, sәnәd kimi anlaşılır. Belә 
formal yanaşma çәrçivәsindә hüquq mәnbәlәri hüquqi hadisәlәri tәsbit edәn hüquqi sәnәdlәrin 
mәcmusu kimi ifadә edilir [3, 12]. Bu zaman alimlәr vaxtilә hüquqi sәnәd әhәmiyyәtinә malik 
olmuş vә keçmişin hüquq sistemlәri haqqında bilgilәri formalaşdıran hüquqi abidәlәrdәn bәhs 
edirlәr. 

Fikrimizcә, mәhz “mәnbә” sözünün son mәnasından “hüquq mәnbәlәri” anlayışının xüsusi 
hüquqi mәnasını araşdırmaq lazımdır. Әgәr mәnbә qismindә müәyyәn bir sәnәd qәbul edilirsә, 
hüququn mәnbәyi müәyyәn hüquqi sәnәd-akt olmalıdır. Hüququn ictimai münasibәtlәrin normativ 
tәnzimlәyicisi olması mahiyyәtindәn çıxış edәrәk, ilk növbәdә, “hüquq mәnbәlәri” anlayışına bütün 
hüquqi sәnәd-aktları deyil, yalnız normativ әhәmiyyәtә malik olan, yәni öz mәzmununda hüquq 
normalarını cәmlәşdirәn aktları aid etmәk lazımdır. 

Bununla belә, K.Svaygert vә H.Kets düzgün qeyd edirlәr ki, “milli hüquq sistemlәrini daha 
dәrindәn dәrk etmәk üçün tәkcә rәsmi hüquq mәnbәlәrini deyil, hәm dә hüquq mәdәniyyәti, 
ideologiya, dini normalar vә hüquqi doktrinanı öyrәnmәk lazımdır” [4, 107-108]. Başqa sözlә, 
hüquqi әnәnәnin xüsusiyyәtlәri nәzәrә alınmalıdır, yәni “mövcud hüquq normalarının tәbiәti vә 
xarakteri, cәmiyyәtin hәyatında vә siyasi sistemdә hüququn rolu, onun formalaşması, realizәsi vә 
öyrәnilmәsi haqqında insanların dәrin köklәrә malik, tarixәn şәrtlәndirilmiş fikirlәri” diqqәtdәn 
kәnarda qalmamalıdır [5, 2]. 

Dünya tәcrübәsi göstәrir ki, hüquq normalarının ifadә formaları fәrqlidir. Bunlar ümumi 
formada, mücәrrәd bir qәrar şәklindә vә ya sonrakı analoji işlәrin baxılması zamanı ümummәcburi 
әhәmiyyәtә malik olan konkret bir işin hәlli nümunәsindә, yaxud hüquqyaratma fәaliyyәtini hәyata 
keçirәn orqanların müqavilә praktikasının nәticәsi kimi, habelә sadәcә dövlәt tәrәfindәn 

sanksiyalaşdırma formasında ifadә olunur. Bәzi müәlliflәr bu fikri ümumilәşdirәrәk bildirirlәr ki, 
“hüquq normaları ya aydın şәkildә qurulmuş formada, ya da bu vә ya digәr mübahisәnin hәlli ilә 
bağlı rәsmilәşdirilmәmiş bir hesabat şәklindә öz tәsbitini tapırlar” [6, 16-17]. 

Bununla әlaqәdar hüquq mәnbәlәri qismindә hüquqi sәnәdlәr sistemini (normativ hüquqi 
akt, mәhkәmә presedenti, normativ müqavilә vә s.) nәzәrdәn keçirmәk lazımdır. Mәhz mәnbәnin 
sәnәdli şәkildә müәyyәnlәşdirilmәsi hüquq mәnbәlәri anlayışının xüsusi-hüquqi (formal) cәhәtinin 
aydınlaşdırılmasında mühüm rol oynayır. 

Eyni zamanda qeyd etmәk lazımdır ki, bu anlayışın formal tәrәfi hüquq elmindә uzun 
müddәt әrzindә formalaşmışdır. “Formal mәnada hüquq mәnbәlәri” dedikdә hüquq normalarının 
ifadә formaları, yәni hüquq normalarının yerlәşdiyi “dolça” başa düşülür. Bununla belә, hәtta hüquq 
mәnbәlәrinin formal mәnası müxtәlif tәdqiqatçılar tәrәfindәn birmәnalı olaraq qәbul edilmir. 

“Hüquq mәnbәlәri” anlayışının mәna müxtәlifliyi sәbәbindәn bir çox müәllif onun şәrti 
xüsusiyyәtinә diqqәt yetirirlәr. Bu zaman, fikrimizcә, “hüquq mәnbәlәri” anlayışının sırf “yuridik 
mәnbә” mәnasını onun digәr mәnası ilә, yәni hüququn mahiyyәti vә mәzmunu xarakterizә edәn 
sosial bünövrә, başlanğıcla tam şәkildә eynilәşdirilmәsi düzgün deyil. Bu baxımdan professor M.N. 
Marçenkonun müvafiq mәsәlәyә dair yanaşması tәqdirәlayiqdir. O, bu hüquqi hadisәnin aşağıdakı 
aspektlәrini nәzәrdәn keçirmәyi tәklif edir:  

a) “etimoloji mәnada hüquq mәnbәlәri”;  
b) hüququn tәbii mәnbәlәri (hüququn formalaşmasına tәsir göstәrәn coğrafi, iqlim, bioloji vә 

digәr faktorlar);  
c) birbaşa olaraq hüquqyaratma prosesinә vә bunun vasitәsi ilә hüququn özünә tәsir göstәrәn 

hüququn sosial mәnbәlәri, yәni sosial, siyasi, ideoloji, kulturoloji vә s. kimi amillәr;  
ç) müxtәlif iqtisadi faktorları özündә ifadә edәn maddi hüquq mәnbәlәri (bunlar xüsusilә 

“marksizm-leninizm” tәlimi tәrәfindәn tәfәrrüatlı şәkildә araşdırılır);  
d) hüququn fәlsәfi mәnbәlәri, yәni әsasında bu vә ya digәr hüquq normalarının, hüquq 

sisteminin elementlәrinin irәli sürüldyü vә işlәnib hazırlandığı ideyalar vә ideoloji konstruksiyalar 
(liberal, mühafizәkar vә s.);  

e) “formal-hüquqi mәnada hüquq mәnbәlәri” [7, 46-51]. 
Bununla yanaşı, ümumiyyәtlә, “hüquq mәnbәlәri” anlayışından imtina etmәyә çağıran 

alimlәrin sayı da kifayәt qәdәrdir. Belә ki, hәlә ötәn әsrin 60-cı illәrindә bu yanaşmanın nüfuzlu 
nümayәndәlәrindәn biri olan A.F. Şәbanov qeyd edirdi ki, “hüququn forması” termininin istifadәsi 
daha münasibdir, çünki “hüququn mәnbәyi” anlayışı ilә ifadә edilәn mәna formal baxımdan bu 
sözün hәmin tәzahürü yaradan tәsir qüvvәsi, sәbәb kimi ümumi qәbul edilmiş anlayışına uyğun 
gәlmir. 

Bundan әlavә, onun fikrincә, hüququn forması anlayışının istifadәsi tәdqiqatçını vә praktiki 
işçini hüquqyaratma, hüququn forması vә mәzmununun qarşılıqlı әlaqәlәri, hüquq normasının 
strukturu vә forması, hüququn müxtәlif formaları kimi sırf hüquqi problemlәrin hәlli yoluna çıxarır. 
Ümumәn, A.F. Şәbanovun gәldiyi qәnaәtә görә, “hüququn forması” termini ilә hüquq normalarını 
izah edәn tәfsir aktlarının, normativ hüquqi aktların qüvvәyә minmәsini vә ya qüvvәdәn düşmәsini 
ehtiva edәn aktların hüquqi mahiyyәtini aydınlaşdırmaq daha әlverişlidir [8, 42-43]. 

Ehtimal olunur ki, bu yanaşmanın ciddi qüsurları vardır, çünki әsasәn dövlәt tәrәfindәn 
müәyyәn edilmiş hüquq formalarına, yәni normativ hüquqi aktlar sisteminә aiddir. Bu arada “hüquq 
mәnbәlәri” konsepsiyası daha çox hüquq normalarının sosial şәrtlәndirilmәsini, onların mәnşәyini 

vә dövlәtin ifadә formalarının müxtәlifliyini, habelә dövlәtin sanksiyasını almış digәr iradәni әks 
etdirir. Ona görә dә hәm “hüquq mәnbәlәri”, hәm dә “hüququn forması” anlayışlarının 
özünәmәxsus spesifik mәnalara malik olması barәdә mülahizә daha mәqbul görünür. Bundan әlavә, 
“hüquq mәnbәlәri” anlayışının istifadә üçün mütәnasibliyi hәm dә onun hüquq elmindә әnәnәvi 
olması ilә şәrtlәndirilir. 

Nәticәlәr. Belәliklә, bu gün hüququn formaları vә ya mәnbәlәri anlayışı ilә bağlı mәsәlәnin  
artıq bitmәsi barәdә fikirlәrlә razılaşmaq olmaz [9, 83]. Belә ki, birincisi, hüquq әdәbiyyatında 
hüquq mәnbәyinin üniversal tәrifi hәlә dә mövcud deyil. Müvafiq tәrif hәm hüquq formasına 
(“formal mәnada hüquq mәnbәlәri”), hәm dә mәnbәlәrinә vә ya hüquq normalarının mәzmununa 
tәsir edәn faktorlara xas olan ümumi cәhәtlәri özündә cәmlәşdirir. 

İkincisi, hüquq mәnbәlәri anlayışının әksәr tәriflәrindә hüquq normalarının zahiri ifadә 
formalarının nәzәrdәn keçirilmәsi problemi mәhdud halda tәzahür edir. Tәdqiqatçıların diqqәti 
yalnız son nәticәyә - hüquq normasının maddi daşıyıcısına (normativ hüquqi akt, mәhkәmә 
presedenti vә s.) yönәlir. Bu zaman qüvvәdә olan hüquq normalarının yaranmasının vә ya 
dәyişdirilmәsinin birbaşa sәbәblәri, habelә normanın “doğuluşu” prosesi elmi tәhlilin obyektindәn 
kәnarda qalır. Belәliklә dә, hüququ yaradan amillәr nәzәrdәn qaçır. 

Fikrimizcә, bu amillәri iki qrupa bölmәk olar: 
1) Xüsusi sәlahiyyәtli qanunvericilik vә icra orqanlarının fәaliyyәti nәticәsindә hüquq 

normalarının mәqsәdyönlü şәkildә ortaya çıxması – mәhz bunlar hüquq mәnbәlәrinin 
“doğuluşunun” birbaşa sәbәblәri sayılır; 

2) İctimai proseslәrinin tәsiri altında hüquq normalarının vә konkret mәnbәlәrin hәdәfsiz 
formalaşması. Onların hәrәkәti nisbәtәn hiss olunmur, çünki hüquq normasının özünün “doğulması” 
anı hәmişә rasional olaraq qavranılmır. Bu vә ya digәr ictimai hәyat hadisәsinin müvafiq hüquq 
normasının vә ya normalar qrupunun mәzmununa necә tәsir etdiyi, bir qayda olaraq, müәyyәn bir 
müddәtdәn sonra dәrk olunur vә tәhlil edilir. 

Başqa sözlә, hüquqyaradıcı orqanların fәaliyyәti vә ictimai hәyatın faktorlarının hüquqa 
tәsiri öz aralarında bir-birinә çox bәnzәyir - çünki hәm birincilәr, hәm dә ikincilәr hüquqa bir növ 
“kәnardan” tәsir edirlәr. Bununla belә, onları bir-biri ilә eynilәşdirmәk sәhv olardı. Belә ki, 
hüquqyaratma subyektlәrinin fәaliyyәtinin hüquq normalar ilә tәnzimlәndiyi, müәyyәn bir 
prosedur-prosessual çәrçivәdә aparıldığı, nizamlanmış, mәqsәdyönlü, peşәkar vә şüurlu bir şәkildә 
baş verdiyi halda, sosial mәnbәlәrin inkişafi öz-özünә baş verir, aydın müşahidә olunmur vә daha 
qlobal qanunauyğunluqların (sosial qanunların) tәsirinә mәruz qalır. 

 “Hüquq mәnbәlәri” anlayışı hüquq normalarının (qanunların vә qanunqüvvәli aktların) 
ifadә edilmәsi vә tәsbitinin hüquqi vasitәsi qismindә çıxış edәn vә dövlәt tәrәfindәn formal olaraq 
müәyyәnlәşdirilәn rәsmi hüquqi aktlarla mәhdudlaşmır, habelә hüququn sosial köklәrini göstәrir.  

Qeyd etmәk lazımdır ki, hüquq mәnbәlәrinin maddi mәnada anlamı daha mürәkkәb vә 
tutumlu görünür. Burada mәnbә kimi cәmiyyәtin maddi şәraiti, onun iqtisadi münasibәtlәr sistemi 
çıxış edir. Lakin belә yanaşmada hüququn yaranmasının iki faktoru –  dövlәt orqanlarının 
hüquqyaratma fәaliyyәti ilә hüquq yaradıcılığına dolayı tәsir göstәrәn cәmiyyәtin maddi şәrtlәri 
arasındakı ziddiyyәtlәr özünü biruzә verir. Hüquqyaratma fәaliyyәti baxımından, şübhәsiz ki, dövlәt 
orqanları hüququn formalaşması vә ifadә edilmәsinin hәlledici mәnbәyidir. Bununla belә, onlar öz 
hüquqyaratma fәaliyyәtini heç dә hәmişә iqtisadi tәlәbatları nәzәrә almaqla tәşkil etmirlәr. Rәsmi 
hüquqyaratma fәaliyyәtindә ictimai hәyatın maddi şәrtlәrinin nәzәrә alınması gündәlik fәaliyyәtin 

nәticәsi yox, daha çox arzu olunan bir hәdәfdir. Gerçәklikdә bu belә olsaydı, qüsurlu vә sәmәrәsiz 
aktlar qәbul edilmәzdi. Buna görә dә cәmiyyәtin maddi şәrtlәri qәbul olunan aktların mәtnindә daha 
dәqiq nәzәrә alınmalıdır.  

Fikrimizcә, hüquq mәnbәlәrinin maddi mәnada anlamı özünün mücәrrәdliyi ilә zәif tәsir 
bağışlayır. Mәsәlә bundadır ki, cәmiyyәtin maddi şәrtlәrinin әsasında iqtisadi, siyasi, ideoloji, milli 
vә digәr maraqların sintezini özündә әks etdirәn insan tәlәbatları vә mәnafelәri dayanır. Hәm dә sırf 
maddi münasibәtlәri tәmiz formada hüququn xüsusi mәnbәyi olaraq fәrqlәndirmәk hәmişә mümkün 
deyil. Belәliklә, düşünürük ki, “maddi mәnada hüquq mәnbәlәri” adlandırılan kateqoriya yalnız 
digәr hüquqyaradıcı faktorlarla eyni sırada dayanan sosial-hüquqi mәnbәlәrin xüsusi bir növüdür.   

Hüquq mәnbәlәrinin ideoloji mәnada anlamı zamanı hüquqyaratma fәaliyyәtinin 
qanunauyğunluqları vә hüquqi biliklәrin formalaşmasının intellektual zәmini nәzәrdәn keçirilir vә 
bu qisimdә hüquq düşüncәsi çıxış edir. Hüquq, onun mahiyyәti vә sosial tәyinatı ideyalar, baxışlar, 
nәzәriyyәlәr, hisslәr, duyğular vә әhval-ruhiyyә sistemi şәklindә hüquq düşüncәsi vasitәsilә dәrk 
edilir. Hüquq düşüncәsi özünün ideoloji hissәsindә mövcud vә arzuolunan qanun haqqında insanın 
tәsәvvürlәrini formalaşdırır vә hüquqyaratma sahәsinә tәsir edir. O, fәrdi, qrup vә ümumsosial 
sәviyyәlәrdә hüquq mәnbәlәrinin ideya mәzmununu vә mәqsәdlәrini әsaslandırmaqla vә 
isbatlamaqla dövlәt iradәsinin formalaşdırılması prosesinә xidmәt edir. Lakin öz tәbiәtinә görә 
sosial-hüquqi hadisә olmaqla hüquq düşüncәsi hüququ yaradan xüsusi sosial faktorların sırasına 
daxil edilir. Tarixin şәhadәt verdiyi kimi, ayrı-ayrı dövlәtlәrin ictimai hәyatının hüquq düşüncәsinin 
bilavasitә hüququn yuridik mәnbәyinә çevrildiyi dövrlәrindә subyektivizm, “inqilabi özbaşınalıq” 
vә digәr hüquqazidd hadisәlәr müşahidә olunurdu. Bu sәbәbdәn hüquqyaratma sahәsindәki hüquq 
düşüncәsi yardımçı funksiyanı yerinә yetirmәk üçün nәzәrdә tutulmuşdur. 

Hüquq mәnbәlәrinin idraki mәnada anlamı bu vә ya digәr hüquqi aktın işlәnib hazırlanması 
әrәfәsindә bunun konkret motivlәrini, sәbәblәrini, şәrtlәrini aydınlaşdırmağa imkan verәn sәnәd vә 
materiallara diqqәt yetirir. Burada tәdqiqatçıya konkret bir hüquq mәnbәyinin yaradıldığı 
mәrhәlәnin ruhunu daha yaxşı anlamağa imkan verәn müxtәlif yazılı sәnәdlәrin cәlb edilmәsinә 
әsaslanan tarixi vә siyasi hüquqi tәfsir üsulundan istifadә olunur. Bu sәbәbdәn belә tarixi yazılı 
materiallar bir o qәdәr hüquq mәnbәlәri kimi deyil, daha çox hüquq normalarının tarixi-siyasi tәfsir 
mәnbәlәri kimi çıxış edirlәr. 

Hüquq mәnbәlәrinin formal mәnada anlamı “hüquq formaları” anlayışı ilә üst-üstә düşür. 
Bunlar dövlәtdә rәsmi olaraq tanınan hüquq normalarının ifadә vә tәsbit formalarıdır. Mәhz bu 
mәnada hüquq mәnbәyi vә hüquq forması anlayışlarının eyniliyi müşahidә olunur. 

Belәliklә, hüquq mәnbәlәrinin yuridik mәnada anlamı çәrçivәsindә sәlahiyyәtli orqanlar 
tәrәfindәn xüsusi qaydada qәbul edilәn vә özündә formal müәyyәnlәşdirilmiş hüquq normalarını 
әks etdirәn hüquqi sәnәdlәr göz önünә çәkilir.   

Demәli, hüquq mәnbәlәrinin maddi, ideoloji, idraki mәnalarda fәrqlәndirilmәsi müәyyәn 
araşdırma dәyәrinә malikdir, eyni zamanda hәddindәn artıq şәrtidir vә kifayәt qәdәr dәqiq deyil. 
Fikrimizcә, bütün hüquq mәnbәlәrinin formal (hüquqi) vә sosial olaraq daha mәntiqli bölgüsü ilә 
әvәz edilә bilәr vә sonuncu bölgü әvvәlki tәsnifatı da әhәmiyyәtli dәrәcәdә özündә cәmlәşdirir. 
Qeyd edilәn bölgü hüququn formalaşmasının iki başlıca faktoru vә üsulunun fәrqlәndirilmәsinә 
әsaslanır: 

1) Öz sәlahiyyәtlәri daxilindә hüquqyaradıcılığı funksiyalarını hәyata keçirәn xüsusi 
sәlahiyyәtli dövlәt hüquqyaratma orqanlarının fәaliyyәti nәticәsindә hüquq normalarının 
mәqsәdyönlü şәkildә meydana çıxması. 

2) İctimai hәyatın hadisәlәri, proseslәri vә faktorlarının tәsiri altında hüquq normalarının 
formalaşması. Onların hәrәkәti nisbi olaraq hiss olunmur vә normanın “doğulma” anı heç dә hәmişә 
rasional şәkildә dәrk olunmur. İctimai hәyatın bu vә ya digәr hadisәsinin müvafiq hüquq 
normasının mәzmununa necә tәsir göstәrdiyini, bir qayda olaraq, xeyli vaxt keçdikdәn sonra başa 
düşmәk olar. 

Belә ki, dövlәtdә formal hüquq mәnbәlәrinin olduğunu tanıyan alimlәrin mövqelәrinә görә 
“hüquqi doktrina formal hüquq mәnbәyi deyil. O, yalnız hüquq normalarının yaradılmasına tәsir 
göstәrәn bir amil kimi çıxış edir ” [10, 20]. 

Hüququn sosial mәnbәlәrinә gәldikdә, bunlar subyektlәrin hüquqyaratma fәaliyyәtini anidәn 
şәrtlәndirәn obyektiv olaraq konkret cәmiyyәtdә formalaşmış hüquqyaratma faktorlarıdır.   

Belәliklә, hüquqyaratma orqanlarının fәaliyyәti vә cәmiyyәtin sosial şәrtlәri  hüququn 
meydana gәlmәsini eyni dәrәcәdә tәşviqlәyir vә onun mәzmununa tәsir göstәrir. Lakin bunları 
eynilәşdirmәk dә yolverizmәzdir, çünki bu iki prosesin nәticәlәri olaraq yuridik vә sosial hüquq 
mәnbәlәri әhәmiyyәtli dәrәcәdә bir-birindәn fәrqlәnir. Hüquqyaratma subyektlәrinin fәaliyyәti 
qanunla tәnzimlәnir, müәyyәn prosessual çәrçivәdә baş verir, nizamlanmaya mәruz qalır, 
mәqsәdyönlüdür vә bir qayda olaraq peşәkar sәciyyә daşıyır. Hüququn sosial mәnbәlәri isә daha 
çox qlobal qanunauyğunluqların - ictimai inkişaf qanunlarının tәsirinә meyllidir. Hüququn meydana 
gәlmәsinin sosial faktorları vә mәnbәlәri kimi әn әhәmiyyәtli rolu iqtisadiyyat, siyasәt, cәmiyyәtin 
sosial quruluşu, ideologiyası vә әxlaqı oynayır. 

THE CATEGORY  “SOURCES OF LAW” 
 

Yaverzade Y.E. 
Baku State University 

 
The author of the article notes that it is necessary to distinguish between the understanding  

the sources of law in the material, ideological, cognitive, formal and other senses. Diversity in 
understanding the sources of law has a certain research value. Among them, understanding the 
sources of law in a material sense is the most difficult. 

 The article emphasizes that the understanding of the sources of law in the formal sense 
coincides with the concept of “forms of law”. Both are officially recognized in the state forms of 
expression of the rule of law. In this aspect we can argue the identity of the concepts of sources of 
law and forms of law. 

In accordance with the author’s approach, the variety of classifications regarding the 
sources of law can be replaced by a more logical division of the sources of law into formal (legal) 

and social. In this case, the system of legal documents (legal act, judicial precedent, normative 
contract, etc.) should be considered as formal sources of law. 

Key words: law, source, legislation, system, norm, concept, legal act, legal ideology. 

